
EH Bildu Nafarroa talde parlamentarioari atxikitako foru parlamentari Txomin González Domínguez jaunak idatziz erantzuteko galdera egin du (11-23/PES-00090), honako hau jakin nahi baitu: “Osasunbideak finantzatutako eta entitate pribatuek emandako zorro komuneko osasun-prestazioen kostua (bihotz-transplanteak, giltzurrun-transplanteak…) zer prozeduraren bidez konpentsatzen edo itzultzen du Osasun Ministerioak edo Espainiako Gobernuak? Kostu horren zer ehuneko konpentsatzen du Osasun Ministerioak edo Espainiako Gobernuak? Parekagarria al da Osasun Kohesiorako Funtsak ematen duen finantzaketarekin?”. Hona hemen Nafarroako Gobernuko Osasuneko kontseilariak horri buruz ematen dion informazioa:
1. Osasunbideak finantzatutako eta entitate pribatuek emandako zorro komuneko osasun-prestazioen kostua (bihotz-transplanteak, giltzurrun-transplanteak...) zer prozeduraren bidez konpentsatzen edo itzultzen du Osasun Ministerioak edo Espainiako Gobernuak?
Osasun Kohesiorako Funtsaren kudeaketa arautzen duen urriaren 20ko 1207/2006 Errege Dekretuan ezarritakoaren arabera:
Haren 4. artikuluak dio Osasun Kohesiorako Funtsaren kargura konpentsatuko dela Espainian egoitza duten eta ohiko etxebizitza dutenaz beste autonomia erkidego batera bideratzen diren gaixoei ematen zaien osasun laguntza, errege dekretuaren I. eranskinean ageri diren prozesuengatik artatu behar dituztenean –ospitaleratzea dakarten prozesuez ari da– edota II. eranskinean ageri diren prozedura anbulatorioetan, baldin eta pazienteak bizilekua duen autonomia erkidegoak eskatzen badu laguntza hori, berak ez daukalako zerbitzu edo baliabide egokirik.
Jatorrizko autonomia erkidegoak berariaz eskatu behar du pazientearen deribazioa, autonomia erkidego hartzailearekin koordinatuta. Deribatzeko eta laguntza emateko prozesua Osasun Kohesiorako Funtsaren Informazio Sistemaren bidez (SIFCO) erregistratu eta balidatuko da. Osasun eta Kontsumo Ministerioak garatu du sistema hori, autonomia erkidegoekin elkarlanean.
Bestalde, 6. artikuluak dioenez, Osasun Kohesiorako Funtsak konpentsatuko du Espainian egoitza duten eta ohiko etxebizitza dutenaz beste autonomia erkidego batera bideratzen diren gaixoei ematen zaien osasun laguntza, Osasun eta Kontsumo Ministerioak erreferentziakotzat izendatutako zentro, zerbitzu eta unitateetan arta ditzaten.
Araudia ikusita, behin ere ez da aipatzen konpentsatu behar denik pazienteari bere autonomia erkidegoko zentro propioetan edo zentro itunduetan ematen zaion laguntza.
2. Kostu horren zer ehuneko konpentsatzen du Osasun Ministerioak edo Espainiako Gobernuak? Parekagarria al da Osasun Kohesiorako Funtsak ematen duen finantzaketarekin?
Ministerioak ez du konpentsatzen pazienteari bere autonomia erkidegoko zentro itunduetan ematen zaion laguntza. Beraz, ezin da parekagarria izan Kohesiorako Funtsaren finantzaketarekin.
Hori guztia jakinarazten dizut, Nafarroako Parlamentuko Erregelamenduaren 215. artikuluan xedatutakoa betez.

